
SUĠĠERIMENTI

Il-Kumitat għall-Impjiegi u l-Affarijiet Soċjali jistieden lill-Kumitat għall-Baġits, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

A. billi stħarriġ tal-Eurofound sab li l-miżuri finanzjarji implimentati mill-gvernijiet u s-
sħab soċjali matul il-kriżi tal-COVID-19 naqqsu t-tbatija finanzjarja; billi l-istħarriġ sab 
ukoll livelli ferm ogħla ta' fiduċja kemm fil-gvern nazzjonali kif ukoll fl-Unjoni fost ir-
rispondenti li rċevew appoġġ; billi l-istħarriġ jiżvela li minħabba l-implikazzjonijiet 
ekonomiċi tal-kriżi tal-COVID-19, hemm aktar unitajiet domestiċi li jinsabu taħt 
pressjoni finanzjarja milli qabel ma bdiet il-kriżi; billi kważi nofs ir-rispondenti kollha 
(47 %) indikaw li l-unità domestika tagħhom qed issibha diffiċli tlaħħaq mal-ħajja; 

B. billi stħarriġ tal-Eurofound sab li 13 % tar-rispondenti li jaħdmu għal rashom mingħajr 
persunal, u 8 % tar-rispondenti li ħadmu għal impjegatur, spiċċaw qiegħda mill-bidu tal-
kriżi tal-COVID-19; billi r-rispondenti fl-iżgħar grupp ta' età (18 – 34), u dawk 
b'edukazzjoni primarja jew sekondarja, kienu aktar probabbli li jisfaw qiegħda matul il-
pandemija;

C. billi r-riċerka tal-Eurofound tenfasizza li l-kriżi tal-COVID-19 toħloq riskju serju li 
jitreġġgħu lura għexieren ta' snin ta' kisbiet fl-ugwaljanza bejn il-ġeneri fil-
parteċipazzjoni fis-suq tax-xogħol, b'mod partikolari jekk tkompli tiġi mfixkla l-attività 
f'setturi b'sovrarappreżentanza tan-nisa; billi t-teħid ta' azzjoni huwa imperattiv soċjali u 
ekonomiku; billi r-riċerka tal-Eurofound tindika l-importanza tal-implimentazzjoni ta' 
reazzjonijiet ta' politika li jistgħu jappoġġjaw l-ugwaljanza bejn il-ġeneri u l-
integrazzjoni tan-nisa fil-forza tax-xogħol;

D. billi l-kriżi tal-COVID-19 mistennija tiskatta kriżi ekonomika u soċjali li se taffettwa 
profondament is-swieq tax-xogħol; billi riċerka preċedenti tal-Eurofound uriet li s-
sitwazzjonijiet ta' dak it-tip jistgħu jiġu indirizzati permezz ta' miżuri pubbliċi u bbażati 
fuq is-sħab soċjali biex jinżammu u jinħolqu l-impjiegi jew l-appoġġ għad-dħul għall-
persuni qiegħda u dawk barra mill-forza tax-xogħol, filwaqt li tiġi rikonoxxuta l-
importanza tal-miżuri kofinanzjati minn fondi Ewropej bħall-FSE u l-FEG, f'dak ir-
rigward;

1. Jenfasizza li, skont l-Artikolu 151 tat-TFUE, l-Unjoni u l-Istati Membri, filwaqt li 
jżommu f'moħħhom id-drittijiet soċjali fundamentali bħal dawk stabbiliti fil-Karta 
Soċjali Ewropea ffirmata f'Turin fit-18 ta' Ottubru 1961 u fil-Karta Komunitarja tad-
Drittijiet Soċjali Fundamentali tal-Ħaddiema tal-1989, għandu jkollhom bħala l-objettivi 
tagħhom il-promozzjoni tal-impjiegi, it-titjib tal-kundizzjonijiet tax-xogħol u tal-
għajxien, protezzjoni soċjali xierqa, l-iżvilupp ta' impjiegi ta' kwalità għolja dejjiema u 
l-ġlieda kontra l-esklużjoni;

2. Jirrikonoxxi li l-abbozz ta' baġit propost għall-2021 huwa bbażat fuq il-proposta tal-
Kummissjoni tas-27 ta' Mejju 2020 dwar il-proposta tal-Qafas Finanzjarju Pluriennali 
(QFP) 2021 – 2027; jilqa' l-pjan ta' rkupru neċessarju adottat mill-Kunsill Ewropew, 
iżda jiddispjaċih li l-proposta tal-Kunsill Ewropew tal-21 ta' Lulju 2020 dwar il-QFP 
hija EUR 25 700 miljun inqas minn dik il-proposta riveduta tal-Kummissjoni; jenfasizza 

li ċ-ċirkostanzi eċċezzjonali attwali ma jistgħux jiġu indirizzati b'baġit imfassal għal 
sitwazzjoni normali u jenfasizza li hemm bżonn ta' rispons aktar ambizzjuż, 
f'konformità mal-pożizzjoni tal-Parlament;

3. Jitlob lill-Unjoni żżid l-isforzi tagħha biex tagħti spinta lill-koeżjoni soċjali u l-
konverġenza 'l fuq fl-Ewropa; ifakkar li, qabel it-tifqigħa tal-COVID-19, kien hemm 
aktar minn 100 miljun Ewropew ibatu minħabba faqar u privazzjoni materjali ta' kuljum 
u li s-sitwazzjoni x'aktarx li tkompli tmur għall-agħar minħabba l-kriżi, b'mod 
partikolari għall-gruppi soċjali vulnerabbli; jirrikonoxxi r-rwol kruċjali tal-fondi u l-
programmi Ewropej fil-qasam soċjali, b'mod partikolari l-Fond Soċjali Ewropew (FSE), 
l-Inizjattiva favur l-Impjieg taż-Żgħażagħ (YEI), il-Fond Ewropew ta' Aġġustament 
għall-Globalizzazzjoni (FEG), il-Programm għall-Impjiegi u l-Innovazzjoni Soċjali 
(EaSI) u l-Fond għal Għajnuna Ewropea għall-Persuni l-Aktar fil-Bżonn (FEAD) fil-
QFP attwali 2014 – 2020 u r-rwol saħansitra iktar essenzjali li l-FSE+ u l-FEG futuri se 
jkollhom fis-7 snin li ġejjin; jinsisti għalhekk li l-FSE+, u b'mod partikolari l-FEAD, 
ikun iffinanzjat b'mod adegwat biex jingħeleb il-faqar fl-Ewropa;

4. Ifakkar li t-tifqigħa tal-COVID-19 ħasdet eluf ta' ħajjiet fl-Ewropa u wasslet għal kriżi 
bla preċedent b'konsegwenzi diżastrużi għall-persuni, il-familji, il-ħaddiema, b'mod 
partikolari l-ħaddiema transfruntiera, l-NGOs u n-negozji u l-organizzazzjonijiet tas-
soċjetà ċivili, speċjalment l-SMEs u l-mikrointrapriżi, u għaldaqstant dan jirrikjedi 
rispons bla preċedent u effettiv mill-Kunsill u mill-Kummissjoni; jenfasizza li l-2021 se 
tkun sena kritika għall-baġit tal-Unjoni, bħala l-ewwel sena tal-QFP 2021 – 2027 u l-
ewwel sena "tal-irkupru post-COVID-19"; jenfasizza b'mod partikolari li baġit soċjali u 
sostenibbli li ma jħalli li l-ebda grupp jew settur jibqa' lura biss ikollu impatt fuq l-
irkupru wara l-kriżi tal-COVID-19;

5. Jenfasizza li l-baġit tal-Unjoni għall-2021 għandu jiffoka primarjament fuq il-
mitigazzjoni tal-effetti soċjali u fuq l-impjieg tal-kriżi tal-COVID-19 għall-ħaddiema u 
n-negozji u fuq l-appoġġ tal-irkupru tal-Istati Membri, filwaqt li jibni wkoll fuq il-Patt 
Ekoloġiku Ewropew u t-trasformazzjoni diġitali; jilqa' f'dan ir-rigward il-fatt li l-baġit 
għall-2021 se jiġi kkomplementat b'EUR 211 biljun f'għotjiet u b'madwar 
EUR 133 000 miljun f'self fl-ambitu tan-Next Generation EU;

6. Jenfasizza li l-Unjoni u l-Istati Membri kollha jridu juru solidarjetà sħiħa ma' dawk l-
aktar fil-bżonn u jiżguraw li l-ebda pajjiż ma jitħalla waħdu biex jiġġieled it-tifqigħa tal-
COVID-19, inklużi l-Pajjiżi u t-Territorji extra-Ewropej u r-reġjuni ultraperiferiċi 
permezz ta' fond ta' appoġġ dedikat; ifakkar, b'mod partikolari, fir-riżoluzzjoni tal-
Parlament tas-17 ta' April 2020 dwar azzjoni koordinata tal-UE biex tikkumbatti l-
pandemija tal-COVID-19 u l-konsegwenzi tagħha1;

7. Jenfasizza li l-isforzi ta' rkupru għandhom jagħtu spinta lil tkabbir sostenibbli li jkun 
adatt fil-kuntest tal-Patt Ekoloġiku Ewropew, lir-reżiljenza tas-soċjetajiet tagħna u lill-
impjiegi ta' kwalità, u għandhom jiġu kkomplementati minn dimensjoni soċjali 
b'saħħitha, li tindirizza l-inugwaljanzi soċjali u ekonomiċi u l-ħtiġijiet ta' dawk l-aktar 
milquta mill-kriżi, b'mod partikolari l-Unjoni u l-Pajjiżi u t-Territorji extra-Ewropej 
tagħha u l-gruppi vulnerabbli u żvantaġġati, bħal dawk fil-faqar, il-persuni qiegħda, l-

1 Testi adottati, P9_TA(2020)0054.

anzjani u ż-żgħażagħ, il-persuni b'diżabilità, dawk li jkunu ġenitur waħdu, il-ħaddiema 
mobbli u l-migranti, li l-inklużjoni soċjali tagħhom u l-integrazzjoni u ż-żamma 
tagħhom fis-suq tax-xogħol iridu jiġu appoġġjati u mrawma;

8. Jirrikonoxxi li l-biċċa l-kbira tas-setturi l-aktar milquta mill-kriżi tal-COVID-19 kienu 
setturi essenzjali u bi prevalenza femminili, li wħud minnhom għandhom 
kundizzjonijiet tax-xogħol prekarji, u li għandhom isiru sforzi speċjali, u għandhom jiġu 
allokati riżorsi speċjali matul il-perjodu ta' rkupru, biex jittejbu l-kundizzjonijiet tal-
impjieg u r-rikonoxximent ta' tali setturi;

9. Jilqa' l-proposta tal-Kummissjoni li jiġu allokati EUR 1,5 biljun fl-2021 għall-Fond għal 
Tranżizzjoni Ġusta (JTF) u jenfasizza li l-JTF irid ikollu rwol ewlieni fl-appoġġ tal-
ħtiġijiet tal-individwi u l-benesseri soċjali u l-ħolqien ta' impjiegi deċenti u sostenibbli, 
it-taħriġ mill-ġdid tal-ħaddiema għal impjiegi moderni billi jiġi pprovdut taħriġ adegwat 
tul il-ħajja u tingħata spinta lill-opportunitajiet ta' impjieg ugwali għal kulħadd u l-
ħolqien ta' infrastruttura soċjali sabiex ħadd ma jitħalla jibqa' lura;

10. Jilqa' l-fużjoni li jmiss tal-FSE, il-YEI, l-FEAD u l-EaSI attwali fl-ambitu tal-Fond 
Soċjali Ewropew Plus (FSE+), li għandha tagħti lok għat-tisħiħ tas-sinerġiji u t-tnaqqis 
tal-piż amministrattiv; jiddispjaċih, madankollu, li l-ammont totali allokat għall-FSE+ 
għadu taħt il-livell tal-QFP 2014 – 2020; Ifakkar li l-FSE+ se jkun l-istrument 
finanzjarju ewlieni għat-tisħiħ tad-dimensjoni soċjali tal-Ewropa, permezz tal-
implimentazzjoni fil-prattika tal-prinċipji tal-Pilastru Ewropew tad-Drittijiet Soċjali, u 
għall-irkupru post-COVID-19; jiċħad kwalunkwe tnaqqis fil-baġit tal-FSE+ peress li n-
nuqqas ta' riżorsi finanzjarji jissogra mhux biss li jpoġġi fil-periklu l-implimentazzjoni 
effettiva tiegħu u l-ilħuq tal-objettivi tiegħu iżda jissogra wkoll li jostakola l-irkupru 
effettiv; jinsab imħasseb, f'dan ir-rigward, dwar l-abbozz ta' approprjazzjonijiet propost 
mill-Kummissjoni għall-FSE+ fl-abbozz tal-baġit għall-2021 (EUR 12 655,1 miljun 
f'approprjazzjonijiet ta' impenn, EUR 15 374,8 f'approprjazzjonijiet ta' pagament) u 
jitlob li dan jiżdied konsiderevolment, b'mod partikolari, biex jiġu indirizzati l-qgħad 
fit-tul u l-qgħad fost iż-żgħażagħ u l-anzjani, il-faqar fost it-tfal, ir-riskju ta' faqar u 
esklużjoni soċjali u d-diskriminazzjoni, filwaqt li jiġi indirizzat it-tibdil demografiku 
strutturali fit-tul u jiġi garantit aċċess għal kulħadd, u speċjalment għall-popolazzjonijiet 
li qed jixjieħu, għal servizzi vitali u ewlenin bħall-kura tas-saħħa, il-protezzjoni soċjali, 
il-mobilità, in-nutrizzjoni adegwata u l-akkomodazzjoni deċenti;

11. Jilqa', f'dan ir-rigward, il-proposta tal-Kummissjoni għal strument REACT-EU ġdid 
imfassal biex iżid l-ammont ta' finanzjament iddedikat għall-Politika ta' Koeżjoni, 
b'mod addizzjonali għall-pakketti eżistenti għall-2014 – 2020 u apparti l-pakketti 
proposti għall-perjodu 2021 – 2027; madankollu, jinsab imħasseb dwar in-natura 
temporanja u fuq terminu qasir tiegħu, u l-fatt li l-FSE+ waħdu m'għandux biżżejjed 
riżorsi finanzjarji għall-bqija tal-perjodu tal-QFP; jistieden lill-Kummissjoni tipprovdi 
lill-Parlament u lill-Kunsill rapport ta' evalwazzjoni dwar REACT-EU sal-31 ta' 
Marzu 2025, li jkopri l-impenji baġitarji għas-snin 2020, 2021 u 2022 u jinkludi 
informazzjoni dwar il-kisba tal-objettivi ta' REACT-EU, l-effiċjenza tal-użu tar-riżorsi 
tiegħu, it-tipi ta' azzjonijiet iffinanzjati, il-benefiċjarji u r-riċevituri finali tal-
allokazzjonijiet finanzjarji u l-valur miżjud Ewropew tiegħu biex jgħin l-irkupru 
ekonomiku;

12. Jilqa' għadd ta' proposti ġodda mill-Kummissjoni biex jiġu indirizzati l-impatti soċjali 
tal-kriżijiet attwali jew futuri; jinnota f'dan il-kuntest l-introduzzjoni ta' miżuri 
temporanji fl-ambitu tal-FSE+ b'reazzjoni għaċ-ċirkostanzi eċċezzjonali; iwissi dwar ir-
riskju possibbli li jiddgħajfu l-obbligi ta' konċentrazzjoni tematika, u dan ipoġġi f'riskju 
l-objettivi u l-investimenti ewlenin tal-FSE+, kif ukoll l-użu tajjeb u l-effikaċja tal-
investimenti magħmula mill-FSE+, peress li, f'każ ta' ċirkostanzi eċċezzjonali, il-
Kummissjoni tista' tadotta atti ta' implimentazzjoni biex testendi l-kamp ta' 
applikazzjoni tal-FSE+ innifsu, kif ukoll biex tnaqqas l-obbligi ta' konċentrazzjoni 
tematika;

13. Jirrikonoxxi wkoll, f'dan ir-rigward, il-proposta tal-Kummissjoni biex l-iskemi ta' 
xogħol b'ħinijiet iqsar jiġu ffinanzjati fl-ambitu ta' tali miżuri temporanji; ifakkar, 
madankollu, li l-iskemi ta' xogħol b'ħinijiet iqsar diġà se jiġu ffinanzjati mill-istrument 
temporanju SURE li għadu kif ġie introdott u li hu ta' volum ferm aktar sinifikanti, u li 
l-Kummissjoni impenjat ruħha li tintroduċi dalwaqt strument permanenti fil-forma ta' 
Skema Ewropea ta' Riassigurazzjoni tal-Qgħad; jenfasizza, f'dak il-kuntest, li l-FSE+ 
diġà għandu riżorsi skarsi għall-konċentrazzjonijiet tematiċi oriġinali tiegħu li f'tali każ 
jistgħu jkomplu jitnaqqsu; ifakkar, barra minn hekk, li l-iskemi ta' xogħol b'ħinijiet iqsar 
jirrikjedu ħafna aktar flus; jistieden, f'dan ir-rigward, lill-Kummissjoni tintroduċi l-
Iskema Ewropea ta' Riassigurazzjoni tal-Qgħad mingħajr aktar dewmien;

14. Jenfasizza l-importanza tal-prinċipju ta' sħubija, sabiex jiġi żgurat l-involviment tas-
sħab soċjali fl-istadji kollha tal-ippjanar, l-implimentazzjoni u l-monitoraġġ tal-proġetti 
ffinanzjati mill-Fondi Strutturali u ta' Investiment Ewropej (FSIE); iqis li huwa 
neċessarju li l-prinċipju tas-sħubija jiġi inkluż ukoll fl-FSIE, kif ukoll f'fondi rilevanti 
oħra tal-UE, inklużi l-Faċilità għall-Irkupru u r-Reżiljenza u REACT-EU, għall-perjodu 
2021 – 2027;

15. Jisħaq li r-razzjonalizzazzjoni li se ssir għandha tkun ibbażata fuq l-evidenza u l-
valutazzjoni tal-impatt, u għandha tkun konformi mal-aġenda għal regolamentazzjoni 
aħjar kif ukoll mar-rakkomandazzjonijiet relatati tal-Qorti Ewropea tal-Awdituri; 
jemmen li r-razzjonalizzazzjoni għandha tgħin ukoll biex jiġu indirizzati l-impatti 
soċjali enfasizzati mill-kriżi tal-COVID-19; jenfasizza, f'dak ir-rigward, li l-attivitajiet 
implimentati fil-qasam tal-impjiegi u tal-affarijiet soċjali għandhom dejjem jirriżultaw 
f'miżuri strateġiċi b'objettivi u miri definiti b'mod ċar, u li nfiq effiċjenti u effettiv huwa 
importanti daqs il-limiti massimi tal-baġit totali;

16. Jilqa', fid-dawl taż-żieda mistennija fid-domanda b'segwitu għall-kriżi tal-COVID-19, 
il-proposta tal-Kummissjoni biex il-finanzjament annwali disponibbli għall-FEG jiżdied 
għal EUR 386 miljun mill-2021 'il quddiem, u jinsab imħasseb li l-proposta tal-Kunsill 
biex dan il-finanzjament jiġi limitat għal EUR 197 miljun fl-2021 se ddgħajjef ir-rwol 
importanti tal-FEG li joffri assistenza lill-ħaddiema li tilfu l-impjieg tagħhom minħabba 
avvenimenti ta' ristrutturar;

17. Ifakkar fl-impenn tal-Kummissjoni li timmobilizza l-FEG b'reazzjoni għall-impatt tal-
kriżi tal-COVID-19 fil-livell soċjali u ekonomiku, u jinnota li biex l-ambitu tal-FEG jiġi 
estiż għat-tranżizzjoni diġitali u dik ekoloġika, dan jirrikjedi finanzjament suffiċjenti 
għall-2021, lil hinn mil-limitu massimu stabbilit mill-Kunsill;

18. Ifakkar li l-FEG huwa mingħajr preġudizzju għar-responsabbiltajiet soċjali tal-
kumpaniji kkonċernati, skont id-dritt nazzjonali jew il-ftehimiet kollettivi, b'mod 
partikolari f'dak li għandu x'jaqsam ma' azzjonijiet obbligatorji għall-ħaddiema spostati; 
jitlob valutazzjoni bir-reqqa tal-miżuri li jkunu se jiġu ffinanzjati permezz tal-FEG bil-
għan li l-flus jintużaw b'mod effikaċi;

19. Jissottolinja li, fil-kuntest tar-restrizzjonijiet baġitarji li għaddejjin bħalissa u l-irkupru 
post-COVID-19, se jkun importanti ferm li jsir l-aqwa użu mill-baġit ġenerali għall-
2021, anke permezz ta' politiki dwar il-ħiliet tal-futur kif ukoll miżuri li jappoġġjaw it-
tranżizzjoni tas-suq tax-xogħol u l-aġġustament aħjar għat-tibdil demografiku, u 
titrawwem l-integrazzjoni tal-gruppi vulnerabbli u żvantaġġati fis-suq tax-xogħol; itenni 
li l-użu ta' soluzzjonijiet diġitali bbażati fuq l-intelliġenza artifiċjali ċċentrata fuq il-
bniedem huwa opportunità biex jinħolqu l-impjiegi u dawk il-gruppi jiġu integrati fis-
suq tax-xogħol filwaqt li jiġu rrispettati bis-sħiħ id-drittijiet fundamentali u l-
kundizzjonijiet tax-xogħol tagħhom, inkluż f'termini ta' saħħa u sikurezza 
okkupazzjonali, kif ukoll il-konsegwenzi soċjali tagħhom;

20. Jitlob li l-programmi tal-Unjoni jikkonċentraw fuq proġetti li jippromwovu u jtejbu s-
salvagwardja tal-impjiegi eżistenti u l-ħolqien ta' impjiegi ta' kwalità bi drittijiet u pagi 
u kundizzjonijiet tax-xogħol stabbli u rregolati, kif ukoll li jiġġieldu b'mod effettiv u 
deċiżiv il-faqar u l-esklużjoni soċjali;

21. Jenfasizza wkoll l-importanza li jiġi miġġieled il-faqar, inkluż il-faqar fost it-tfal, u li 
jiġu indirizzati l-inugwaljanzi soċjali u l-kwistjoni tal-qgħad fost iż-żgħażagħ u l-aċċess 
tagħhom għas-suq tax-xogħol;

22. Itenni t-tbassir tal-Kummissjoni li, fil-kuntest tal-irkupru mit-tifqigħa tal-COVID-19, l-
indirizzar tal-faqar fost it-tfal se jsir saħansitra aktar importanti fis-snin li ġejjin; 
jenfasizza, f'dan ir-rigward, il-pożizzjoni tal-Parlament u tal-Kummissjoni li l-Istati 
Membri għandhom jallokaw mill-inqas 5 % tar-riżorsi tal-FSE+ b'ġestjoni kondiviża 
biex jappoġġjaw l-attivitajiet fl-ambitu tal-Garanzija Ewropea għat-Tfal; 
konsegwentement, u f'konformità mal-pożizzjoni tal-Parlament dwar l-FSE+, jinsisti li 
jeħtieġ tinħoloq linja baġitarja separata fl-ambitu tal-FSE+ għall-Garanzija Ewropea 
għat-Tfal, b'allokazzjoni ta' EUR 3 biljun għas-sena 2021;

23. Jistieden lill-Istati Membri u lill-Kummissjoni jagħtu prijorità lill-ġlieda kontra l-qgħad 
fost iż-żgħażagħ, b'mod partikolari bħala parti mill-isforz tal-irkupru Ewropew, jagħmlu 
użu sħiħ mill-istrumenti finanzjarji bħall-Garanzija għaż-Żgħażagħ, kif ukoll 
programmi Ewropej bħal Erasmus+, u jieħdu azzjoni mfassla apposta biex jindirizzaw 
il-qgħad fost iż-żgħażagħ u jagħmlu liż-żgħażagħ aktar impjegabbli;

24. Jenfasizza li l-kriżi tal-COVID-19 diġà ħalliet ħafna nies qiegħda, speċjalment 
żgħażagħ li jsibu ruħhom aktar sikwit f'impjieg prekarju; jilqa' f'dan il-kuntest il-
pjanijiet tal-Kummissjoni li ssaħħaħ il-Garanzija Ewropea għaż-Żgħażagħ u jenfasizza 
li jeħtieġ li l-Istati Membri jkomplu jinvestu riżorsi suffiċjenti tal-FSE+ f'miżuri li 
jappoġġjaw l-impjiegi taż-żgħażagħ u li għalhekk għandhom jallokaw mill-inqas 15 % 
tar-riżorsi tagħhom tal-FSE+ b'ġestjoni kondiviża għal azzjonijiet immirati u riformi 
strutturali biex jappoġġjaw l-impjiegi ta' kwalità fost iż-żgħażagħ;

25. Jemmen b'qawwa li l-ibbaġitjar sensittiv għall-kwistjonijiet tal-ġeneru jrid jiġi integrat 

fil-baġit ġenerali għall-2021 biex jiġu allinjati aħjar il-politiki u l-attivitajiet li 
jippromwovu l-parteċipazzjoni ugwali tan-nisa fis-suq tax-xogħol u biex ikun hemm 
sistemi komprensivi għall-monitoraġġ u l-kejl tal-allokazzjonijiet baġitarji relatati mal-
ġeneru;

26. Jenfasizza l-importanza tal-prijoritizzazzjoni u l-akkontabbiltà mil-lat baġitarju biex iċ-
ċittadini tal-Unjoni jingħataw valur veru għal flushom, inkluż b'enfasi aktar b'saħħitha 
fuq tfassil tal-politika inklużiv u bbażat fuq l-evidenza u b'attenzjoni speċjali għall-
inugwaljanzi soċjali, reġjonali, territorjali u fl-introjtu;

27. Jissottolinja l-kontribut importanti tal-aġenziji fl-indirizzar ta' firxa wiesgħa ta' 
kwistjonijiet soċjali u relatati mal-impjieg, bħall-kundizzjonijiet tal-għajxien u tax-
xogħol, il-mobilità, is-saħħa u s-sikurezza, il-ħiliet, eċċ. u l-ġbir tad-data, b'mod 
partikolari permezz ta' stħarriġ; jisħaq li l-kompiti tagħhom qed jevolvu b'mod kostanti 
u għalhekk iridu jingħataw ir-riżorsi meħtieġa biex iwettquhom; jitlob, għaldaqstant, 
valutazzjoni bir-reqqa tal-prestazzjoni ġenerali tal-aġenziji u l-kompiti ġodda u eżistenti 
assenjati lilhom, bil-ħsieb li jiġu żgurati allokazzjonijiet baġitarji xierqa u effiċjenti u 
biex jiġi żgurat li jkunu mgħammra bil-finanzjament neċessarju biex ikunu jistgħu 
jiġbru d-data kwalitattiva meħtieġa biex iwettqu aħjar dawn l-obbligi; jinsisti, b'mod 
partikolari, li jkun hemm persunal u finanzjament xieraq tal-Awtorità Ewropea tax-
Xogħol (ELA) il-ġdida;

28. Jirrimarka, f'dan ir-rigward, li r-riżorsi previsti attwalment għall-ELA fl-2021 huma 
aktar baxxi minn dawk definiti fid-dikjarazzjoni finanzjarja aġġornata għall-aġenzija, li 
kienet tipprevedi EUR 29 miljun għall-2021 minflok EUR 24 miljun; iqis li, fid-dawl 
tal-isfidi fl-iżgurar tal-mobilità ġusta tal-forza tax-xogħol enfasizzati mill-kriżi tal-
COVID-19, b'mod partikolari għall-ħaddiema stazzjonati u staġjonali u biex jiġi 
miġġieled ix-xogħol mhux iddikjarat, il-baġit għall-ELA għandu jissaħħaħ mill-inqas 
għall-ammont previst oriġinarjament;

29. Jitlob li jiġi stabbilit forum transnazzjonali għal dawk li jieħdu d-deċiżjonijiet fil-livell 
nazzjonali biex jiskambjaw il-prattiki u l-esperjenzi relatati mal-appoġġ għal min 
iħaddem u għall-ħaddiema milquta minn kriżijiet ekonomiċi u tas-suq tax-xogħol li jista' 
jislet informazzjoni dwar tali interventi miġbura fl-Osservatorju Ewropew tar-
Ristrutturar (l-istrumenti ta' appoġġ u d-databases ġuridiċi) tal-Eurofound, il-ħiliet 
esperti mibnija f'eżerċizzji simili preċedenti (bħas-Seminars tal-Politika Industrijali 
Reġjonali tal-Eurofound li saru fil-qafas tal-Proġett Pilota dwar il-Futur tal-Manifattura 
fl-Ewropa jew is-seminars nazzjonali tad-DĠ EMPL dwar l-antiċipazzjoni u l-ġestjoni 
tar-ristrutturar (A.R.E.N.A.S.)), u implimentati minn kollaborazzjoni ta' diversi 
istituzzjonijiet tal-UE (bħal pereżempju id-DĠ EMPL, l-Eurofound u s-Cedefop);

30. Ifakkar fl-impenn tal-Kummissjoni li tivvaluta malajr ir-reviżjoni tad-Direttiva dwar l-
Aġenti Bijoloġiċi (BAD) u possibbilment leġiżlazzjoni oħra dwar is-saħħa u s-sikurezza 
okkupazzjonali fid-dawl tal-kriżi tal-COVID-19, u li tħaffef il-ħidma tagħha fuq il-qafas 
strateġiku l-ġdid tal-UE dwar is-saħħa u s-sikurezza okkupazzjonali; jitlob, f'dan ir-
rigward, l-allokazzjoni ta' riżorsi xierqa lill-unità responsabbli fid-DĠ EMPL biex 
jitwettaq dan l-impenn;

31. Jinsab imħasseb dwar il-proposta tal-Kummissjoni għall-fużjoni ta' linji baġitarji 

differenti marbuta mal-objettivi tal-politika soċjali, b'mod partikolari l-linji li 
jappoġġjaw Il-miżuri ta' informazzjoni u taħriġ għall-organizzazzjonijiet tal-ħaddiema, 
L-informazzjoni, il-konsultazzjoni u l-parteċipazzjoni tar-rappreżentanti tal-impriżi, Ir-
relazzjonijiet industrijali u d-djalogu soċjali f'linja baġitarja unika "07 20 04 06 – 
Kompetenzi speċifiċi fil-qasam tal-politika soċjali, inkluż id-djalogu soċjali"; jemmen li 
linji baġitarji separati, kif kien il-każ fil-passat, jiggarantixxu t-trasparenza u r-riżorsi 
meħtieġa għal kull wieħed minn dawn l-oqsma ewlenin;

32. Itenni li l-proġetti pilota (PP) u l-azzjonijiet preparatorji (AP) huma għodod ta' valur 
importanti biex jingħata bidu għal attivitajiet u politiki ġodda fl-oqsma tal-impjiegi u l-
inklużjoni soċjali, u li fil-passat ġew implimentati b'suċċess diversi ideat tal-Kumitat 
għall-Impjiegi u l-Affarijiet Soċjali bħala PP/AP; ifakkar li dawn l-għodod għandhom 
ikunu mmirati lejn il-promozzjoni ta' ideat innovattivi li jirriflettu l-ħtiġijiet tal-kriżi 
attwali u l-politiki futuri;

33. Huwa madankollu mħasseb dwar in-nuqqas ta' oġġettività tal-valutazzjoni minn qabel 
tal-Kummissjoni, li għandha impatt sinifikanti fuq l-adozzjoni tagħhom fil-Parlament, u 
jenfasizza l-importanza ta' approċċ trasparenti mill-Kummissjoni meta tivvaluta l-
PP/AP;

34. Barra minn hekk jitlob li l-implimentazzjoni tal-PP/APA tkun trasparenti u konformi 
mal-objettivi u r-rakkomandazzjonijiet adottati tagħhom; jistieden lill-Kummissjoni 
tipprijoritizza, għal raġunijiet ta' effiċjenza, l-implimentazzjoni ta' dawn il-proġetti u 
azzjonijiet permezz tal-aġenziji tal-Unjoni meta dawn jaqgħu taħt l-oqsma ta' għarfien 
espert tagħhom;

35. Jenfasizza l-importanza tal-inklużjoni tal-Pajjiżi u t-Territorji extra-Ewropej fl-
ibbaġitjar tagħha; iħeġġeġ lill-Kummissjoni timplimenta miżuri u finanzjament biex 
tindirizza l-effetti tal-kriżi tal-COVID-19 fuq il-Pajjiżi u t-Territorji extra-Ewropej.

